პროექტი
განმარტებითი ბარათი

„საქართველოს კომუნიკაციების ეროვნული კომისიის საქმიანობის მარეგულირებელი წესების დამტკიცების თაობაზე“ საქართველოს კომუნიკაციების ეროვნული კომისიის 2003 წლის 27 ივნისის №1 დადგენილებაში ცვლილების შეტანის შესახებ საქართველოს კომუნიკაციების ეროვნული კომისიის დადგენილების პროექტზე


„ეროვნული მარეგულირებელი ორგანოების შესახებ“ საქართველოს კანონის მე-20 მუხლის პირველი პუნქტის „ა“ ქვეპუნქტი განსაზღვრავს მარეგულირებელი ორგანოების უფლებამოსილებას შეიმუშაონ და მიიღონ კომისიის წევრებისა და აპარატის თანამშრომლების პროფესიული და ეთიკური ქცევის მარეგულირებელი წესები. ხსენებული დანაწესის შესაბამისად, კომუნიკაციების ეროვნული კომისიის (შემდგომში - კომუნიკაციების კომისია) 2003 წლის 27 ივნისის №1 დადგენილებით დამტკიცებული საქართველოს კომუნიკაციების ეროვნული კომისიის საქმიანობის მარეგულირებელი წესების (შემდგომში - მარეგულირებელი წესები) მე-3 მუხლი შეიცავს გარკვეულ ნორმებს, რომლებიც აწესრიგებს კომუნიკაციების კომისიის წევრებისა და აპარატის თანამშრომლების ინტერესთა კონფლიქტთან და სხვა ეთიკურ ნორმებთან დაკავშირებულ საკითხებს. თუმცა, აღნიშნული მუხლი არის ზოგადი და იგი დეტალურად არ აწესრიგებს პროფესიული და ეთიკური ქცევის წესებს და ვერ პასუხობს თანამედროვე მოთხოვნებს. აქვე აღსანიშნავია ისიც, რომ საქართველოს მთავრობის 2017 წლის 20 აპრილის №200 დადგენილებით დამტკიცებული „საჯარო დაწესებულებაში ეთიკისა და ქცევის ზოგადი წესები“ არ ვრცელდება კომუნიკაციების კომისიის აპარატზე. 
დეტალური, გამართული და თანამედროვე პროფესიული და ეთიკის წესები და მათი პრაქტიკაში აღსრულება ხელს უწყობს ორგანიზაციაში ჯანსაღი და პროფესიული გარემოს ჩამოყალიბებას, გამჭვირვალობას და ზრდის ორგანიზაციის მიმართ საზოგადოების ნდობას, რაც უაღრესად მნიშვნელოვანია ნებისმიერი ორგანიზაციისთვის, განსაკუთრებით კი მარეგულირებელი ორგანოსთვის. შესაბამისად, დღის წესრიგში დადგა პროფესიული და ეთიკური ქცევის მარეგულირებელი ახალი წესების მიღების საკითხი, რომელიც უპასუხებს თანამედროვე გამოწვევებს და შესაბამისობაში იქნება საერთაშორისო პრაქტიკასთან. 
კომუნიკაციების კომისია წარმოადგენს კონსტიტუციური სტატუსის მქონე დამოუკიდებელ მარეგულირებელ ორგანოს, რომლის ფუნქციასაც წარმოადგენს მაუწყებლობისა და სატელეკომუნიკაციო დარგების რეგულირება. მოქმედი კანონმდებლობით შექმნილია მყარი საკანონმდებლო და კონსტიტუციური გარანტიები, რათა უზრუნველყოფილი იყოს კომუნიკაციების კომისიის ინსტიტუციური და ფინანსური დამოუკიდებლობა. კანონმდებლობითვეა გარანტირებული კომუნიკაციების კომისიის მიერ გადაწყვეტილებების მიღების პროცესის გამჭვირვალობა და საჯაროობა. 
კომუნიკაციების კომისია თავის საქმიანობაში ეფუძნება კანონიერების, მიუკერძოებლობის, კეთილსინდისიერების პრინციპებს და პროფესიონალიზმს. აღნიშნული პრინციპების სამართლებრივ აქტში დეკლარირების მიზანია საზოგადოებამაც იცოდეს თუ რა პრინციპებს ეფუძნება კომუნიკაციების კომისიის მიერ მიღებული თითოეული გადაწყვეტილება და ესმოდეს თუ რა მოიაზრება თითოეული ამ პრინციპის უკან. 
საქართველოს კომუნიკაციების ეროვნული კომისიის თანამშრომელთა პროფესიული და ეთიკური ქცევის წესები (შემდგომში - ეთიკის წესები) აწესრიგებს კომუნიკაციების კომისიის თანამშრომელთა მიერ, მათი კომპეტენციის სფეროში შემავალი საკითხების შესახებ, გადაწყვეტილებების მიღებისას სახელმძღვანელო პრინციპებს, ასევე გარე, მესამე პირებთან, ურთიერთობისა და შიდა, თანამშრომლებს შორის, ურთიერთობის საკითხებს. 
ეთიკის წესები მნიშვნელოვანია იმითაც, რომ იგი ვრცელდება როგორც კომუნიკაციების კომისიის წევრებზე (გარდა თავად ეთიკის წესებში განსაზღვრული შემთხვევებისა), ასევე კომუნიკაციების კომისიის აპარატის თანამშრომლებზე. ამ მხრივ საყურადღებოა ის, რომ ამ დრომდე კომუნიკაციების კომისიის აპარატის თანამშრომლებზე არ ვრცელდება საჯარო მოხელეების მიმართ მოქმედი ინტერესთა შეუთავსებლობის, კორუფციისა და ეთიკის მარეგულირებელი სამართლებრივი აქტები. კომუნიკაციების კომისიის აპარატის თანამშრომლებზე ვრცელდება მხოლოდ შესაბამისი სპეციალური კანონმდებლობით (მაგ. „მაუწყებლობის შესახებ“ საქართველოს კანონი, „ეროვნული მარეგულირებელი ორგანოების შესახებ“ საქართველოს კანონი) დადგენილი მოთხოვნები, რომელიც სრულად ვერ ფარავს ინტერესთა კონფლიქტთან და პროფესიული და ეთიკის წესებთან დაკავშირებულ თანამედროვე საკითხებს.
საყურადღებოა ისიც, რომ დამატებით მოწესრიგებას საჭიროებს კომუნიკაციების კომისიის თანამშრომელთა მიერ საჩუქრის მიღებასთან დაკავშირებული პროცედურები. ამ მიზნით, გაანალიზებულ იქნა დიდი ბრიტანეთის კომუნიკაციების ოფისის და ირლანდიის მაუწყებლობისა და ტელეკომუნიკაციების მარეგულირებელი ორგანოების სამართლებრივი აქტები და პროექტით წარმოდგენილ საჩუქრისადმი ახლებურ მოწესრიგებას საფუძვლად დაედო სწორედ ამ ქვეყნების მიდგომები.
ყოველივე ზემოაღნიშნულიდან გამომდინარე, ეთიკის ახალი წესების მიღება ხელს შეუწყობს ეთიკური გარემოსა და პროფესიული სტანდარტების გაძლიერებას, რაც უზრუნველყოფს მიუკერძოებელი, ობიექტური და კოლეგიალური საჯარო დაწესებულის არსებობას, ასევე კომუნიკაციების კომისიის მიმართ საზოგადოების ნდობის გაზრდას. 
ვინაიდან ეთიკის წესების დამტკიცება მოხდება დანართის სახით, ცვლილება უნდა შევიდეს მარეგულირებელი წესების პირველი მუხლის მე-2 პუნქტის „ა“ ქვეპუნქტში და ამოღებულ იქნას სიტყვები „კომისიის წევრებისა და აპარატის მუშაკების პროფესიული და ეთიკური ქცევის, კომისიის ყოფილი წევრებისა და აპარატის ყოფილი თანამშრომლების ქცევის წესების შესახებ“, ხოლო მე-3 მუხლი საერთოდ უნდა იქნას ამოღებული.
დადგენილების პროექტის მიღება გავლენას არ მოახდენს არც სახელმწიფო ბიუჯეტის საშემოსავლო და ხარჯვით ნაწილებზე და არც იმ პირთა ფინანსურ მდგომარეობაზე, რომლებზეც გავრცელდება მისი მოქმედება.
დადგენილების პროექტის ავტორია საქართველოს კომუნიკაციების ეროვნული კომისია.
